
Kalan kuntagabaw 

 

N’an be bibili kalan, an b’a kɔlɔsi k’a ye ko taamasiɲɛ dɔw 
be Ala ni hadamaden ka jɛnɲɔgɔnya ko yira tuma caaman. 
Nafa b’a la k’a lɔn ko Ala b’o taamasiɲɛw ta ka kuma an fɛ. 

An y’a ɲɛnatɔmɔ k’o taamasiɲɛ kelen kalan. A be sɔrɔ bibili 
yɔrɔ caaman na min bena an dɛmɛ ka Ala lɔn. O ye 
dɛndɛbaga taamasiɲɛ n’a ka sagaw. 

1. Mun na Ala be taamasiɲɛw ta k’an kalan? 

An k’an hakili to ko an te Ala ye n’an ɲɛdenw ye. An t’a ye, 
an t’a kaan mɛn, an te se ka maga a la. O le kosɔn kitabu 
sɛbɛbagaw ye taamasiɲɛw ta an be miw lɔn walisa Ala min 
y’a yɛrɛ yira u la, an ka se k’a cogo lɔn k’a faamu a be baara 
kɛ cogo min cɛɛw ni musow ka ɲanamaya kɔnɔ. 

O kitabu sɛbɛbagaw tun be ɲanamaya jamana min na, 
bɛgɛnbalo tun ka ca, bɛgɛnbalolaw tun ka ca ani bɛɛ tun b’a 
lɔn o baara nafa ye min ye, cogo min dɛndɛbaga tun b’a 
janto a ka bɛgɛnkulu ra. N’o tun y’a ko Ala bɛ i ko 
dɛndɛbaga, mɔgɔw tun b’a faamu o kɔrɔ tun ye min ye. 

Nin taamasiɲɛw b’an dɛmɛ ka taga ɲɛ Ala cogo faamu. 

  

1 

2. Dɛndɛbaga ka taamasiɲɛ bɛ kuma ka wasali kɛ dugu 
mɔgɔw bɛɛ fɛ wa? 

Bi bi nin na, bɛgɛnbalo be ni jɔyɔrɔ ba ye dugu caaman na. 
An be se ka sɔrɔ dugu dɔw kɔnɔ bɛgɛnbalo te yen, o waati 
de la, bibili kalanfa ka jɔyɔrɔ ka kan ka boɲɛ. An ka kan ka 
bɛgɛnbalola ka baara ɲɛfɔ ka ɲɛ o kɔ, k’a kɔrɔ yira an ka Ala 
lɔniya fanfɛ. 

 

============================================================= 

Dɛndɛbaga ka cogo taamasiɲɛw 
lahidu kɔrɔ kɔnɔ 

 

1. Dɛndɛbaga dɔ min tɔgɔ ko Yakuba 

Ala y’a yɛrɛ yira a siɲɛ fɔlɔ bibili kɔnɔ i ko dɛndɛbaga Zenɛsi 
kitabu kɔnɔ a sura 48 vɛrise 15 ani 16 an be se k’o kalan: 

“Ko nin kamelenw ka duba sɔrɔ ka bɔ ne faw 
Ibrahima ni Isaka taamana Ala min ɲɛ kɔrɔ, Ala 
min ye ne balo ne sii tilew bɛɛ la fo ka na bila bi 
la.” 

Ibrahima ka mamaden dɔ min tɔgɔ ko Yakuba le ye nin 
kumaw fɔ. A tun b’a ka sii laban na, an’a tun b’a fɛ ka duba 
ta a ka mamadenw ye. Nin kumaw tun b’a ka duba dadon. 

2 

Yakuba bangera gwaso min kɔnɔ, bɛgɛnbalo tun y’o ka 
baara kunba ye. A ye gwɛlɛya caaman sɔrɔ a ɲanamaya kɔnɔ 
k’o kun kɛ a ye gwɛlɛya min lase a faa n’a balimaw ma, o 
kɛra sababu ye a boli la. A wajibiyara a ma a ka taga a 
belencɛ fɛ o min tun be yɔrɔ jan, o yɔrɔ de la a bena a 
belencɛ ka denmuso furu; ani fana a bena wajibiya ka baara 
kɛ saan tan ni naani kɔnɔ bɛgɛnbalo ra. 

a. Dɛndɛbaga ka baara  

Dɛndɛbaga ye mɔgɔ ye min b’a janto bɛgɛkulu dɔ ra a be se 
ka kɛ sagaw, baaw ani bɛgɛn sugu dɔw. Jɔyɔrɔ baara lo. I ka 
kan k’a lɔn ni bɛgɛnw ye biin ɲimi ka ji min ka fa. Jaa be 
jamana miw na, o fɛn fila te yi, o la dɛndɛbaga ka kan k’a ka 
bɛgɛnw ɲɛminɛ ka taga n’o ye binnugu yɔrɔw ra ani jii bɛ 
kɔlɔn miw na. O ye farati baara ye, sabu a ka kan ka bɛgɛnw 
tanga faratikow bɛɛ ma. A ka kan fana ka lafiɲɛ yɔrɔ ɲumaw 
yaala gwɛlɛya tumaw ra ani ka bɛgɛnw lakana waraw n’a 
ɲɔgɔnnaw ma. Ni sagadeniw tunu na, dɛndɛbaga ka kan ka 
taga o yaala ka na n’o ye wɛrɛ kɔnɔ. 

Dɛndɛbaga be a ka waati caaman bɛɛ ta n’a ka wɛrɛ ye, a be 
to n’a ye a te bɔ a kɔrɔ joona. Dɛndɛbaga ka kan ka kɛ mɔgɔ 
barikaman, min latigɛlen lo ani min t’o baarakɛ wari dɔrɔn 
kama. 

b. Cogo juma le ra Ala kɛra dɛndɛbaga ye Yakuba ma? 

Yakuba ko: “…Ala min y’a janto na la i ko dɛndɛbaga, k’a ta 
ne bangelon fɔɔ kana bila bi ma…” o b’a yira ko Ala ye 

kantigi ye. A be yi tuma bɛɛ i ko dɛndɛbaga te bɔ a ka sagaw 
kɔrɔ cogo min.  

Yakuba ka ɲanamaya ma nɔgɔya a ma, o bɛɛ ra, a y’a lɔn ko 
ale ka gwɛlɛyaw tumaw, a ka filiw ra A la tora kantigi ye. Ala 
jantora a ra, Ala ye waatiw bɛɛ ɲɛminɛ a ka ɲanamaya kɔnɔ, 
a tora n’ale ye hali ni waati dɔ Yakuba tun t’a yera. 

c. Yakuba ka ɲanamaya ka ko babaw 

Ni bibili b’aw fɛ, a be se ka Yakuba ka ɲanamaya kow kalan 
a be sɔrɔ Zenɛsi sura 25 ka se 35 ani a sura 42 ka se 50. 

Yakuba ye Ibrahima ka mamaden le ye. K’a to a ka 
kamalenya ra, a y’a faa n’a kɔrɔcɛ hakili soɲɛ k’a kɔrɔya minɛ 
ni nambara ye. O le kɛra sababu ye a ka boli ka taga i dogo 
a belencɛ fɛ. O yɔrɔ la a furu la ka nafolo sɔrɔ sabu 
dɛndɛbaga ka seko tun b’a fɛ. A ye deen tan ni fila sɔrɔ muso 
fila ni ɲamɔgɔmuso fila fɛ. Nga loon dɔ, a y’a latigɛ ka segi a 
wolodugu ra walisa k’a cɛlabɛn n’a kɔrɔcɛ ye. 

Kunangoya a ma se k’a deenw kolo koɲuman a ye wolomani 
kɛ ka dɔ fisaya ni tɔw ye o tun be min weele ko Yusufu, o 
kɛra sababu ye ka bɛnbaloya don a ka gwaso kɔnɔ. O 
bɛnbaliya kosɔn, a tun be miiri ko a bɔnɛna o deen na nka a 
bena a ye saan caaman tɛmɛni kɔfɛ Misira jamana kɔnɔ a 
kɛni o dugu masakɛ ka dankan ye, o jɔyɔrɔ fɛ, a ka gwaso 
kisira kɔngɔba ma. 

Yakuba ɲanamaya kɛra gwɛlɛyaw, bɛnbaliyaw, ni yaala ye 
ani fana yafali ni cɛlabɛni. A ye fantaya ni jigitigɛ ani jidili 
sɔrɔ. A selen a ka ɲanamaya laban na, a ko Ala y’ale ka 
dɛndɛbaga ye. 

A be sɔrɔ ko Yakuba tun nimisara fɛn caaman ko ra. A y’a 
yɛrɛ sɔrɔ tuma dɔ i sagaden tununi min y’a mabɔ a 
dɛndɛbaga ra k’a yɛrɛ bila kongokolon ka faratiw la. Nka Ala 
tagara Yakuba yaala o wagati ra ka na n’a ye sira ɲuman 
kan. Tiɲɛ na Yakuba fɛ, Ala be i ko dɛndɛbaga min b’a janto 
ni kantigiya ye a ka sagaw ra. 

Ni bi, aw be sɔrɔ Ala ka sagakulu cɛma o min y’a ka jama ye, 
aw be se k’o jigi kelen sɔrɔ ko a bena janto aw ra ni kantigiya 
ye aw ka sii tile bɛɛ ra, hali kow ma na kɛ cogo o cogo. 

2. Dɛndɛbaga min tɔgɔ ko Dawuda 

Sisan an bena taga ɲɛ ni nin kalankun ye dɛndɛbaga ko ra 
bibili kɔnɔ ka tɛmɛ Zaburu fɛ o min sɛbɛra ka bɔ Dawuda fɛ. 

Zaburuw ka sɛbɛ kɛra dɔnkili ni tanuli ni deelili ye. A be 
Isirayɛli dɛmɛ o ka ɲɔgɔnfɛ batoli ani kelenna batoli ra. Nka 
bi bi nin na Zaburuw be danaba dɛmɛ a ka ninaɲanamaya 
ra. Zaburu caaman sɛbɛra Dawuda fɛ, ale min kɛra Isirayɛli 
ka masacɛ filanan ye. Zaburu 23 tɔgɔ bɔra ka tɛmɛ a ka 
sɛbɛniw tɔw kan. 

“Matigi ye dɛndɛbaga ye, i n’a fɔ bɛgɛn gɛnna, ne 
tena dɛsɛ foyi la. A be ne lafiya bin nugu yɔrɔw la. 

A bɛ taa ni na ye nɛɛma yɔrɔ la ji da la. A be ne 
barika kuraya. A bɛ ne ɲɛminɛ sira ɲuman kan, ka 
masɔrɔ ale de ye Isirayɛli gɛnna ye. Hali ni ne bɛ 
tɛmɛ saya wolonkoto da fɛ dibiba la, ne tena jɔrɔ 
ko jugu si la, sabu i bɛ ne fɛ yen. Ibɛ ne ɲɛminɛ ni 
i ka ntolo ye.”  (Zaburu 23 vɛrise 1 ka se 4) 

Nin kumaw be jigisigi di ani a be to kuma nafamaw ye 
danabaw fɛ. A be miiriya ɲuman di an ma dɛndɛbaga ka 
baara kan, a be faamuyali ko ɲuman di an ma cogo min Ala 
b’a janto mɔgɔw ra miw b’o jigi la a kan. 

 Sani a ka kɛ masacɛ ye, ani a tun ye kamelen ye tuma min 
na, Dawuda tun ye dɛndɛbaga ye. A tun b’a janto a faa ka 
bɛgɛnw ra. Dawuda tun bɛ dɛndɛbaga ka ko fɔra sabu a b’a 
lɔn. A tun b’a yɛrɛ ka ko kɛlenw le fɔra o min kɔnɔ 
taamasiɲɛw tun be yi k’a ka ninaɲanamaya n’a ka tagama 
yira ni Ala ye. 

a. Zaburu 23.1-3 

Kɔrɔnyanfanfɛ, dɛndɛbagaw b’o ka baara o ka 
sigiyɔrɔlamunu jalen gwɛlɛma kɔnɔ. Dɔw be se ka miiri nin 
Zaburu ko ra ko Ala bena ɲanamaya nɔgɔman, dagamulen 
di miw y’o jigi la ale kan. Nka an be sinsin Ala kan min be 
marali kɛ ka jigisigi di, min b’an dɛmɛ tuma min gwɛlɛyaw 
be k’an lamini. O be kɛɲɛ ni dɛndɛbaga ka baara ye ani an 
be ko miw ɲanamaya bi. 

“Banbali ye ne ka dɛndɛbaga ye, ne tena dɛsɛ foyi 
ra. Ale barika la, ne be lafiya binnuguman yɔrɔw 
ra, ale fana le be ne ɲɛminɛ ji duman da ra…” 

Nin vɛrise ka kalankunba ye ko: Ala ye jigilayɔrɔ ye. An ka 
ɲanamaya kow mana kɛ cogo ocogo, an ka kan ka tugu a kɔ 
k’a lɔn ko an hɛɛrɛ ko bɛ a dusu la. 

I ko Zaburu y’a fɔ cogo min na, sagaden mako be jii ni biin 
ra. An kana ɲinɛ ko tuma dɔ yɔrɔ jalenw ra nin fɛnw te sɔrɔ, 
o ye ko ka gwɛlɛ ani dɛndɛbaga ka jɔyɔrɔ lo ka taga ni 
bɛgɛnkulu ye yɔrɔ min o be se ka balo sɔrɔ cogo ɲuman na. 
Nka ka se k’o balo yɔrɔw sɔrɔ fɔɔ i ka tɛmɛ tuma dɔ sira 
gwɛlɛnw ani yɔrɔ gwɛlɛmanw fɛ. Sagadenw te sɔn k’o siraw 
gwɛlɛnw ta tile jukɔrɔ. Mun na o be tugu dɛndɛbaga kɔ? 
Sabu o b’a lɔ ko ɲɛfɛ, o bena balofɛn sɔrɔ ka wasa. Sabu u 
jigi b’o ka dɛndɛbaga kan, o lara a la ko a be haami o ka balo 
ko ra. 

Nin Zaburu be kuma banbali ko ra, o min y’an ka dɛndɛbaga 
ye, a be kuma a ko ra i ko min be ɲɛminɛli kɛ, k’an bila sira 
ani ka sira bɔ an ye an ka kan ka min taama. 

Ala b’a janto an ka ɲanamaya bɛɛ ra, a ta ɲinɛ an ka farisogo 
fɛtaw ni  an ka haamiw kɔ. A ka makari n’a ka hinɛ kɔnɔ, a 
be se k’an ɲiminɛ tuma min an be tɔɔrɔ ni wagati gwɛlɛnw 
cɛtigɛra, a be se ka dɛsɛbagatɔw mako ɲɛ. 

O bɛɛ na ta, Ala be haami fɔlɔ an ka niinafɛnw ra. Tiɲɛ lo 
sagaden be miiri a ka balo dɔrɔn le ra, a te miiri farati ni 
kongobɛgɛn jugu miw be se k’a halaki, soonw ni waati 
juguw tuma na. Kasɔrɔ dɛndɛbaga kɔni te ɲinɛ nin kow ra 
ani a b’a seko bɛɛ kɛ k’a sagkulu lakana. 

Tiɲɛ lo ko kɔngɔ ni minɔgɔ, fantanya ni bana ye fɛnw ye miw 
be bɔnɛ lase caaman ma. Ala b’a lɔn ko juguya bi yen, farati 
ba lo min be ciɲɛni kɛ, kasɔrɔ caaman t’a ka nɔɔ kɔrɔsi o ka 
ɲanamaya kɔnɔ. 

i. Jurumu 

Bibili be jurumu ko fɔ an ye, kojugu lo min b’an ka dusukun 
na, min b’an ɲɔndi ka filiw kɛ ka Ala kan bila. 

Zaburu 23 b’an kalan ko Matigi y’an ka dɛndɛbaga ye, ale le 
b’an ɲɛminɛ n’a ka kuma ye, ale fana le b’an dɛmɛ ka 
koɲuman ni juguman faranfasi, ka tiɲɛ ni galon lɔn. 

Ni saga tora a kelen na, a t’a tagayɔrɔ lɔn, a be o cogo le ra 
cɛɛw ni musow fɛ miw te Ala ka siraw lɔn. Kunsinyɔrɔ te o 
ra, o tununin lo, hakili ɲaami kɔnɔ, ani o b’o tunu kojugu 
kɔnɔ. O b’o ka ɲanamaya ciɲɛ k’o laminibaw ta fana nagasi. 
Kasɔrɔ an mako be tiɲɛ ra, an be ɲɛminɛbaga fɛ, an mako 
be yeelen na ka latigɛ dɔw ta, an mako be k’a lɔn ko min 
tilenni lo ani min kaɲi kɛli ra. An matigi an dɛndɛbaga, ale 
be se k’an dɛmɛ o kow ra, a bena an kelen kelen sentako 
ɲɛminɛ a ka kuma fɛ. 

ii. Dɛndɛbaga ɲuman, an ka hɛɛrɛ 

Nin Zaburu bɛ kuma fana dɛndɛbaga ko ra min b’a ka sagaw 
ɲɛminɛ hɛɛrɛ ni lafiya yɔrɔ la. A be kuma dɛndɛbaga ko ra i 
ko min be fanga di a ka sagaw ma. 

Tiɲɛ lo ko an ka diŋɛ min ciɲɛna ni kojugu ni bɔnɛ ye, cɛw ni 
musow mako be hɛɛrɛ la. Tuma dɔ an hakili n’an jigi tigɛnin 
lo! Tiɲɛ lo Ala b’a fɛ k’an ɲɛminɛ ka taga n’an ye lafiɲɛ yɔrɔ 
ra, a b’a fɛ k’an dusu mada, n’an ka siraɲakow, n’an ka 
haamiw ban, nka a fɔlɔ yɔrɔ la, bɛɛ kelen kelen ka kan ka 
cɛlabɛnni sɔrɔ n’a ye. Ka tɛmɛ an ka filiw fɛ, an ka jɛnɲɔgɔnya 
ciɲɛna ni Ala ye, nka banbali an ka dɛndɛbaga ɲuman, y’o 
ko dilan kibaru diman fɛ Yesu Krisa sababu ra. Ala be se k’an 
ka jurumuw yafa, a be se fana k’an cɛlabɛn ni ale ye, k’an ka 
dusu lamagani mada.  

O kɔfɛ, wajibi tɛ k’an ka ɲanamayakow yɛlɛma, banbali an 
dɛndɛbaga be se k’an ka haamikow nɔgɔya, a be se ka lafiya 
waatiw d’an ma, a be se ka fanga di an ma ka gwɛlɛyaw 
cɛtigɛ ani ka jija. A bena an balo nii ta fanfɛ n’a ka kuma n’a 
yɛrɛ kɛli ye. 

b. Zaburu 23.4 

“Ni ne tun ka kan ka tɛmɛ saya dibi wolonkoto fɛ, 
ne tena siran kojugu si ɲɛ, sabu i be ni ne ye: I ka 
ntolo be ne ɲɛminɛ, i ka bere be ne mara.” 

N’an ma saya kunbɛn fɔlɔ, a mɛn o mɛn an bena se yen. 
Jamana dɔw ra, SIDA bana be halakili kɛra ka tɛmɛ a bɛɛ kan 

kamelenw cɛma. Jamana wɛrɛw ra, farayakow ni kɛlɛw ani 
bɛnbaliyaw ni siya kɛlɛw le bi yen, fɔɔ ka saya ko bila mɔgɔw 
hakili ra. 

N’an ye an lɔnbaga dɔ ka saya ko mɛn, o be se ka haami ni 
siranya ani ɲinigaliw bila o ra. Nin Zaburu be taamasiɲɛ min 
yira, o bɛnni lo, sabu a be saya ko yira i ko mɔgɔ min be dibi 
wolonkoto cɛ tigɛra, kasɔrɔ Zaburu sɛbɛbaga b’a gwɛya ko: 
“Ne te siran”. Dawuda b’a yira mun kama ale te siran sabu 
a ko: “(Matigi) Ele be ne gɛrɛfɛ.” A be taga ɲɛ ni dɛndɛbaga 
ka taamasiɲɛ: “I ka ntolo be ne ɲɛminɛ ani i ka bere be ne 
mara.” 

i. Dɛndɛbaga ɲuman, an marabaga 

An k’an hakili to a ra ko bɛgɛnkulu ka marali be bɔ 
dɛndɛbaga ka seko ra. Sagaw be farati kunbɛn loon o loon. 
Dɛndɛbaga ka kan k’o kɔlɔsi tuma bɛɛ kongosogo farima 
kɔngɔtɔw ma. Bibili yɛrɛ b’a fɔ an ye ko Dawuda yɛrɛ y’o kow 
waliya tuma min a tun ye dɛndɛbaga ye. Ka se ka biin yɔrɔw 
ni jii sɔrɔ sagaw ye, dɛndɛbaga bena sagaw ɲɛminɛ tuma dɔ 
sira juguw ni kabakuru yɔrɔw ni yɔrɔ dibimaw cɛtigɛ. O sira 
gwɛlɛw be se ka sagaw siran, nka o bɛɛ ra, o be tugu o ka 
dɛndɛbaga kɔ, sabu o jigi b’a kan. 

O cogo kelen na, doon min an ye Ala kunbɛn, a ye nin jigi 
bila an dusu ra ko a y’an ka Matigi n’an ka dɛndɛbaga ye ani 
ko a mana kɛ cogo min, a y’an lakanabaga ye. A b’o kɛ an 
kelen kelen bɛɛ ye. An jigi b’a la ko an be bolo ɲuman kan o 



Dɛndɛbaga ɲuman         13 

 

min ye Ala bolo ye, ale min b’an dusu suma k’an ka 
siranyakow ban saya ɲɛfɛ. 

ii. Dɛndɛbagaŋuman, an ŋɛminɛbaga 

Sagadenw b’a yaala tuma dɔ ka bɔ dɛndɛbaga ka siraw kan, 
o hakili be yaala ani o be tunu sira ta. O la dɛndɛbaga ka kan 
ka kɛ ni bere ye kungolo be min na i ko ntolo. N’o bere ye, 
a be se ka sagaw kɔɔ bugɔ miw be fɛ k’o mabɔ sagakulu ra 
walisa ka na n’o ye sira ɲuman kan. A ka ntolo b’a dɛmɛ ka 
sagaden bɔ miw degura yirituw cɛma ani miw fana benna 
dingɛw ni farw cɛma.  

I ko sagaden be se ka tunu cogo min, an fana be se ka tunu 
ten. Dannikɛla ka ntalen (Luka 8.4-15), Yesu ye min ko fɔ, o 
be loon o loon ka ɲanamaya ka gwɛlɛyaw n’a haminikow 
yira, a be kɔrɔbɔli ni diɲɛ ka nataw fana yira. Nin fɛnw be se 
k’an yɔrɔ janɲa Ala la k’an ka mɔliya sumaya nii fanfɛ. Nka 
Ala be i ko dɛndɛbaga ɲuman dusu suma ra, a b’an lasegi 
sira ɲuman kan. A b’o (bere) le ta, a ka kuma k’an hakili jigi 
an ka taama cogo ra ani k’an kalan a ka siraw ra. Ala b’an ka 
ɲanamaya ko dɔw ta ka kuma an fɛ ani k’an ka siraw tilen. 
N’an y’an mabɔ Ala ra, i ko dɛndɛbaga ɲuman, a be taga an 
yɔrɔ yaala k’an kisi ani ka segi n’an ye an ka kan ka kɛ yɔrɔ 
min na o kɔrɔ ko sagakulu cɛma. 

iii. Dɛndɛbaga ɲuman, an jigi saya ɲɛfɛ 

N’an jigi b’a ra ko Ala y’an dɛndɛbaga ye, an sirankun te 
tugu saya ɲɛ, sabu an be se ka jigi sɔrɔ ko tɛmɛsira lo ka taga 
ɲanamaya diman kɔnɔ Ala be sɔrɔ yɔrɔ min. Kasɔrɔ ni Ala ma 

kɛ aw dɛndɛbaga ye, jo be aw fɛ ka siran saya ɲɛ, sabu aw 
tena se ka ɲanamaya diman sɔrɔ Ala ye min lahiduta a ka 
deenw ye. 

“Dibi yɔrɔ miw saya bi yen” o ye an yɛrɛw ka sira min be taga 
nan ye saya la, an ka sii laban na walima bana jugu tuma na. 

Tiɲɛ lo ko an ka saya waati be se ka na ni haami ni siranya 
ye an ma. Ka sa, o ye ko gwɛlɛn ye min be dimi. Nka ni Ala 
y’an ka dɛndɛbaga ye, an be se ani an ka kan ka saya kunbɛn 
ni jigi ni hakili sigi ye, sabu Matigi an ka dɛndɛbaga be n’an 
ye k’an jigi sigi ani k’an dusu suma. A be jigiya d’an ma.  

Jii duman ni binnugu yɔrɔw taamasiɲɛ be lafiɲɛ ni 
ɲanamaya banbali ka hɛɛrɛ ko fɔ, danaba be don min kɔnɔ 
saya kɔfɛ. 

Ɲanamaya banbali kɔnɔ, faraikow ni sɛgɛnkow bɛɛ bena kɛ 
an kɔfɛ, an bena kɛ hɛɛrɛ la yɔrɔ ɲuman na, wasali kɔnɔ, 
sɛgɛn tena kɛ yen, yɔrɔ min an dɛndɛbaga beni an ye fɔɔ 
aba. O kow le b’an dusu suma ka jigi d’an ma hali n’an be 
saya ni bɔnɛ kunbɛn na an ka diɲɛ na. 

Dawuda ye nin kow ɲanamaya. An be se k’a fɔ ko a ka 
ɲanamaya degura kosɔbɛ siɲɛ caaman a tun be saya ɲɛfɛ. 
Tuma min a tun dɛndɛbagaya ra, a ye kɛlɛkɛ ni kogosogow 
ye k’a ka sagaw kumabɔ, i n’a fɔ waraw ni kongowuluw. An 
k’an hakili to a ra ko a ye Filisitekaw ka cɛ fari Goliyati 

kunbɛn. O kɔfɛ a bena wajiya ka boli a juguw ɲɛ k’i dogo 
kongokolow ra. O bɛɛ ra Dawuda y’a yaala ka sɛbɛli kɛ: 

“Ni ne tun ka kan ka saya dibi wolonkoto yɔrɔw 
cɛtigɛ, ne tena siran fɛn si ɲɛ, sabu et be ne fɛ: i 
ka ntolo be ne ɲɛminɛ ani i ka bere be ne mara.” 

Nin kumaw fɛ, Dawuda b’a ko ɲɛnamayaniw lakali, o b’a 
yira cogo min Ala y’a d’a ma k’a lɔn ka ɲanamya. Ɲanamaya 
ka farati n’a gwɛlɛyaw ɲɛfɛ, hakili sigi dɔ tun b’a fɛ, a tun 
lara a ka Matigi a dɛndɛbaga ka ɲumaya ra. Ala do ma 
yɛlɛma, an be se bi k’o ɲɔgɔn ɲanamaya. 

3. Kira dɔ tɔgɔ min ko Ezekiyɛli 

Bibili tuma ra, masaw ni mara ɲɛmaw ni sarakalasebaw tun 
jatinin lo i ko bataso dɛndɛbagaw. Sabu o tun be kuntigi ka 
baara suma a mana kɛ jamana kɔnɔ walima mara dɔ kɔnɔ, 
politigi sira walima dina ko fanfɛ i ko dɛndɛbagaa k’a ɲɛsin 
a ka wɛrɛ ma. 

Ka tɛmɛ dɛndɛbaga ka taamasiɲɛ fɛ, Bibili b’a yira cogo min 
ɲɛmɔgɔ ka kan ka ɲɛminɛli kɛ, cogo min ɲɛminɛbaga ka kan 
k’a ka baara kɛ. I ko dɛndɛbaga ka kan k’a janto a ka sagaw 
ka nafa ra cogo min, ɲɛminɛbaga ka kan k’a janto mɔgɔw ka 
fɛtaw n’o ka nfa ra miw marako bɛ a kun. I ko dɛndɛbaga ka 
kan ka jii ni biin yɔrɔw yaala a ka sagaw ye cogo min na, 
jamana ka ɲɛminɛlaw ka kan ka fɛɛrɛ bila senkan min bena 
a to jamanadenw ka se ka ɲanamaya ka gwɛlɛyaw kunbɛn. 
I ko dɛndɛbaga ka kan k’a ka sagaw lakana balawo sifaw bɛɛ 

ma, dugu ɲɛminɛbagaw ka kan ka ko bɛɛ kɛ walisa dugdenw 
ka lakanali sɔrɔ. 

Nka dɛndɛbaga ka taamasiɲɛ bɛ ɲɛsin fana ninaɲɛminɛbaw 
ma i n’a fɔ: pɛrɛtiriw, pasitɛriw ani egilisi cɛkɔrɔbaw. Sabu 
ninaɲɛminɛba ka kan ka miiri mɔgɔw ka nafa ko ra a sigira 
miw kun na. 

a. Dɛndɛbagajuguw ka taamasiɲɛ Isirayɛli kɔnɔ 

Bibili b’a fɔ an ye ko Isirayɛli ka maana waati dɔ ra, 
ɲɛminɛbaw ka kɛwaliw ye kɔrɔfɔli lawili kiraw fɛ. 

Misaliya min ka bon o ye kira Ezekiyɛli ta ye a sura 34 ra. A 
ka fɔta dɔ filɛ: 

“A filɛ banbali Matigi be min fɔ,: Bɔnɛ be Isirayɛli 
ka dɛndɛbagaw ye miw be miiri o yɛrɛ ko la. 
Dɛndɛbaga te sagakulu le marali kama wa? Aw 
y’a yɛrɛ balo n’o ka tulu ye, k’o ka gwolo kɛ finin 
ye, aw ye saga tulɔniw faga, nka aw te o dɛndɛ. 
Aw ma sagaden fasalenw dɛmɛ ka barika sɔrɔ. 
Miw tun man kɛnɛ, aw m’o furakɛ, min seen tun 
karila, aw m’o seen siri, min yɔrɔ tun janɲana, aw 
m’o lasegi, min tun tununa, aw m’o yaala; a yi, 
aw ye a ka fanga digi o kan k’o karaba.” 
(Ezekiyɛli 34.2-4) 

Tu caaman ɲɛmɔgɔw tun b’o ka nafa le bila ɲɛfɛ ka jama to 
yen. O tun b’o janto u yɛrɛw la sani o k’o kɛ tɔw ye. O ye 

fanga digi mɔgɔw kan o ka kɛcogo fɛ, telenbaliyakow 
tɔɲɔliw. Waritigiw tun be taga ɲa ka fɛntigiya fantan kɔ kan, 
ani o tun te dɛmɛ cogo si d’u ma. Jama tun labilani lo 
fantanya bolo, sɛgɛn ni farati ra. Sani o k’o janto 
dɛsɛbagatɔw ni ɲanibaw ra miw tun be Isirayɛli, ɲɛminɛbaw 
y’o ta k’o ka fanga basigi ani dɔ fara o ka sɔrɔw kan. Ala tun 
b’o kow le kɛlɛ ka tɛmɛ kiraw fɛ. 

An b’a lɔn ko Ezekiyɛli ka tuma ka ɲɛminɛbaw tun y’o yɔrɔ 
janɲa Ala ra ani sarakalasebaw fana. Sani o ka Ala kelen 
ɲanaman bato, o min tun ye Isirayɛli kisi Misira jamana ra, 
bolibato ni kɛcogo jugu ani landakow le tun be kɛra. 
Ɲɛminɛba tilenbaliw tun te tiɲɛ ko kalan tugu jama ra, o ye 
jama to yi olu ka don lɔnbaliyakow ni kakaliyakow ra. Kiraw 
dɔrɔn le tun b’a yaala ka kow latilen, kiraw le tun be 
ɲɛmɔgɔw ni jama lasɔmi kiri min tun b’o kɔnɔna. 

b. Ala an ka dɛndɛbaga ɲuman 

Kira miw tun be ɲɛminɛbaw ka kɛwali juguw kɔrɔfɔra, o ma 
se k’o ka diɲɛ yɛlɛma. 

Kasɔrɔ kira Ezekiyɛli be jigiya kuma dɔ dadon waati nata ra, 
kasɔrɔ kiri tun benna Isirayɛli kan, a ka dugu ka sɔrɔw tun 
minɛna ka halaki, ale yɛrɛ tun be jɔnya kɔnɔ. 

An ka kalan kɛ Ezekiyɛli 34.11-12: 

“Banbali matigi be min fɔ, o filɛ: Ne yɛrɛ bena na 
k’an janto nka sagaw ra. I ko dɛndɛbaga be taga 

a ka saga tunilenw yaala cogo min n’o yɛrɛkɛra, 
o cogo ra ne bena taga nka sagadenw yaala ka 
segi n’o ye ka bɔ yɔrɔ min o tun yɛrɛkɛra…” 

Ezekiyɛli be taga ɲa k’a fɔ ko: 

“Ne bena dɛndɛbaga kelen sigi o kun na min bena 
o dɛndɛ: Ne ka baarakɛla Dawuda: A bena a janto 
o ra, a na kɛ o ka dɛndɛbaga ye.” (Ezek 34.23) 

Ala yɛrɛ le y’an ka dɛndɛbaga ɲuman ye, ale le b’a jantocogo 
lɔn a ka sagaw ra. 

Isirayɛlidenw tun be ni jo caaman ye walisa o ka ɲɛminɛbaw 
k’o ladon politigisira ni nii ta fanfɛ, nk o bɛɛ na ta Ala ko ale 
ye jigi layɔrɔ ye. Bi mɔgɔw be se k’an jigi tigɛ, diɲɛ ma 
yɛlɛma. Tilenbaliyakow ni wolomanikow bi yen mɔgɔw ye 
miw dabɔ ka ɲangaya fɛ. Ala don b’a yɛrɛ yira i ko 
dɛndɛbaga ɲuman min kɔnɔ hinɛ, ɲumaya ni kantigiya b’a 
la k’a ɲɛsin a ka sagaw ma. Ni bi diɲɛ makaritɔ y’aw jigi tigɛ, 
o tena aw sɔrɔ ni dɛndɛbaga ɲuma ye.  

Lahidu wɛrɛ be sɔrɔ Ezekiyɛli ka sɛbɛ kɔnɔ. Ala min b’a yɛrɛ 
yira i ko dɛndɛbaga ɲuman, b’a fɔ ko a bena kuntigi wɛrɛ ci 
nin diɲɛ na min bena kɛ dɛndɛbaga sɛbɛ ye. A bena sigi 
sagakulu kunna i ko a ka kan cogo min na ka janto a ra 
kosɔbɛ. An bena an ka sura wɛrɛ kɔnɔ ka sɔrɔ k’a cogo yira, 
a ye mɔgɔ min ye ka kuma a ko ra. 

Dɛndɛbaga ka cogo taamasiɲɛw 
lahidu kura kɔnɔ (Yuhana sura 10) 

 

An y’a ye ka tɛmɛ ko bibili b’a fɛ ko ɲɛminɛbaw ni kuntigiw 
k’o janto mɔgɔw ra i ko dɛndɛbaga b’a janto cogo min na a 
ka sagaw ra. An y’a yira fana ko bibili ka kumaw sɛbɛn tuma 
na, o kow ma kɛ ten hali bi aw be se k’a ye ko miw be fanga 
kunna, o te ka aw jati. 

Ala y’a fɔ ka tɛmɛ kira Ezekiyɛli fɛ ko a bena dɛndɛbaga dɔ 
wɛrɛ ci ka na min bena a janto ale ka jama na. 

O ye i ko aw be se k’a lɔn cogo min na ko Yesu Krisa lo. 

Yesu y’a yɛrɛ yira jama ɲɛfɛ ko ale le ye dɛndɛbaga ɲuman 
ye, Ala ye min lahidu ta. O kuma be sɔrɔ Yahana 10.7-16 
Yesu ko: 

“Tiɲɛ la ne b’a fɔ aw ye ko: Ne ye sagabon da ye. 
Minnu bɛɛ nana ne ɲɛ, olu ye nsonw ni 
binkanikɛlaw de ye, nka sagaw ma u lamɛn. Ne 
de ye da ye. Ni min donna ne fɛ, o na kisi. A na 
don ka bɔ ka dumunikɛ yɔrɔ sɔrɔ. Nson tɛ na foyi 
kama fɔ sonyali ni fagali ni tiɲɛni. Ne kɔni nana 
walisa ne ka sagaw ka ɲɛnamaya sɔrɔ, o ka caya 
u la ka ta’a fɛ. 

Ne ye sagagwɛnna ɲuman de ye. Sagagwɛnna 
ɲuman b’a ni di a ka sagaw kosɔn. Nka sara 

3 

ɲinina, ni o tɛ sagagwɛnna sɛbɛ ye, ni sagaw tɛ a 
ta ye, o be wara natɔ ye, a bɛ sagaw to yen ka 
boli… 
Ne ye sagagwɛnna ɲuman ye. Ne be ne ka sagaw 
lɔn ani nka sagaw be ne lɔn i ko Faa be ne lɔn, ani 
ne be Fa lɔn cogo min. Ne be ne ni di ne ka sagaw 
kosɔn. Saga wɛrɛw bɛ ne fɛ minnu tɛ nin sagabon 
kɔnɔ. Wajibi lo ne ka na ni olu fana ye. U na ne 
kan mɛn. U na kɛ kulu kelen ye, ani sagagwɛnna 
kelen.” 

1. Danfara min bɛ jamana ɲɛmɔgɔw ni Yesu cɛ 

Nin yɔrɔ be ni hakilinata caaman ye miw be sɔrɔ Ezekiyɛli ka 
sɛbɛ kɔnɔ an y’o min kalan. Yesu bɛ mɔgɔw kɔrɔfɔ miw tun 
b’a fɛ ka kojugu kɛ sagaw ra, i ko miw bɛ boli ka sagaw to ni 
farati fitini be nana. Yesu b’a yira ko ale tɛ ten, a te nafa si 
yaala i ko wari a yɛrɛ ye, nka a labɛnni lo ka ban a yɛrɛ n’a 
ka nafaw la, sabu a b’a fɛ k’a janto a ka sagaw ka hɛɛrɛ ko la 
hali o sɔngɔ mana kɛ min ye.  

Nin kumaw fanga ka bon sabu Yesu ko jamana ɲɛmɔgɔw ni 
nina ɲɛmɔgɔw t’o ka baara kɛra nai ale b’a yira ko ale ye 
sagagwɛnna ɲuman ye Ala ye min lahidu ta. Jama y’o kuma 
faamu ani o kuma ye sɔsɔli ba lawili ka na ni murutili ye Yesu 
kama. 

2. Yesu b’an weele k’an ka ɲɛnamaya yɛlɛma 

An be se k’a faamu ko ni ɲɛmɔgɔ dɔw ye nin kumaw mɛn, o 
k’o yɛrɛ jaliki, nka sani o ka miiri nin kumaw ra, o wilila Yesu 
kama foo ka taga a faga gwengwenyiri kan. 

Ni Yesu ye a ka tuma ka kuntigiw kɔrɔfɔ, i b’a sɔrɔ ko u tun 
bɛ tilenbaliyakow ni mafiɲɛli kɔnɔ. Ni Yesu ye ko bɛnbali dɔ 
yira an ka ɲɛnamaya ra, ɲɛnatɔmɔli bɛ an bolo. An ka kan ka 
sɔn an ka filiw ra, ka Ala ka yafali yaala k’an ka jogo yɛlɛma. 
Kunnagoya, mɔgɔw be wili Yesu kama. O be ban, ka muruti 
a ma ka taga ɲɛ n’o ka tilenbaliyakow n’o ka ɲangoya ra. 

3. Yesu dɛndɛbaga ɲuman 

a. Yesu bɛ ɲɛnamaya di 

Mɔgɔ caaman b’o yɛrɛ ye i ko sagaden tununi, sabu 
tilenbaliyakow ni bɔnɛ b’o kan. O be se k’o yɛrɛ sɔrɔ o kelen 
jigitigɛ kɔnɔ. Kasɔrɔ Yesu dɛndɛbaga ɲuman b’a fɔ o tigiw ye 
ko ale nana walisa o ka ɲɛnamaya sɔrɔ ka wasa! 

An be se ka Yesu suma n’o sagagwenna ye min b’a janto a 
ka sagakulu ra. 

Miw be nin kow kalan na, aw be se ka dɛsɛ ɲɛnamaya ko 
dɔw ra. Nka ni yɔrɔ bɛ lahidu ta dɛsɛbagatɔw ye ko Yesu 
bena o fa ni ɲumaya ye ani o tena dɛsɛ minɛn si ra wa? 

O jaabi be sɔrɔ Yuhana ka kibaru diman kɔnɔ a sura 17.3 

“Ɲɛnamaya banbali ye ka ele lɔn, ele Ala kelenpe 
ani e ye min ci ka na: Yesu Krisa.” 

An be se ka mɔgɔw faamu miw be miiri o ka sini balo ra, an 
b’a lɔn ko Yesu tena ɲinɛ o kɔ. O bɛɛ ra Yesu b’a fɛ k’a yira 
ko ɲɛnamaya, a sɛbɛman, te dɔrɔn ka minɛn caaman sɔrɔ 
ani ka wasa ɲɛnamaya ra. Ayi, a ɲanama n’a sɛbɛman, 
ɲɛnamaya banbali, o ye ka Ala lɔn a n’a ye sagagwɛnla min 
ci kana, Yesu Krisa. O ye hakili jigi ye an k’a lɔn ko nafolo 
sɛbɛ te sɔrɔ fɛnw na miw b’an bolo, nka fɔɔ mɔgɔw ra an be 
miw lɔn. Kunaya, kantigiya ni lanaya ye fɛw ye miw te 
yɛlɛma. An ka lɔnbagaw cɛma, min be se sɔrɔ caaman lase 
an ma ka taga kanuya ni kantigiya fan fɛ, o ye Ala ye. Fɛn 
nafaman min Yesu be se k’a d’an ma i ko sagagwɛnna, o ye 
k’an ɲɛminɛ Ala fɛ o kɔrɔ k’a yira an na min b’an ka nafa fɛ. 

b. Yesu ye sira ye 

An be se k’a lɔn ko Yesu kumana ɲɛmɔgɔ miw fɛ, o ka kalan 
kɔnɔ tiɲɛ ni jigi tun te yi. O ka kuma fɔta tun te faamuyali 
don Ala sira taama ra, a tun be mɔgɔw don fili kɔnɔ, k’o yɔrɔ 
janɲa sira ɲuman na, k’o bila lɔnbaliya ni hakili ɲaami ra ani 
k’o dɛsɛ Ala lɔniya ra. 

Hakili ni kalan ni miiriya caaman le dira, nka an ka kan ka 
kɔlɔsili kɛ. Dɔw b’an nigɛ ka jigi kolon d’an ma, halakilikɛlaw 
ni lafilikɛlaw lo miw be taga n’an ye bɔnɛ la. Tamu caaman 
miw b’o kalan ɲɔgɔnw di, o b’o yɛrɛ ka nafa le yaala o te tɔw 
jati. 

Yesu kɔni ye jigi mɔgɔ ye. Dɛndɛbaga ɲuman lo min be 
nafolo sɔbɛ d’an ma o min ye Ala ɲanaman kelenpe ka 
lɔniya ye. Yesu ye lahidu ta k’a b’a janto a ka sagaw ra, o ye 
danabaw ye. Abe tiɲɛ yira o la nin diɲɛ ɲagamulen kɔnɔ, ka 
kanuya yira nin diɲɛ juguman kɔnɔ, ani jigi di o ma diɲɛ 
tɔɔrɔlen kɔnɔ, o le ye ɲanamaya wasalen ye. 

c. Yesu be ɲɛnamaya di 

Yesu b’a fɔ fo siɲɛ fila, ko ale sagagwɛnna b’a ka ɲɛnamaya 
di a ka sagaw ma. An k’an hakili to ra ko dɛndɛbaga ka baara 
be se ka kɛ farati ye. Kongosogo dɔw ka se k’o yɛrɛ balo, o 
tun be na sagaw le minɛ. Dɛndɛbaga ka jɔyɔrɔ tun ye ka 
sagaw mara. An be se k’a miiri, ko ni sagagwɛnna tun b’a 
yɛrɛ ye saya ɲɛfɛ tuma min kongosogo be na ka sagaw minɛ 
i na fɔ waraw ani a ka boli ka sagaw to yi walisa k’a yɛrɛ kisi. 
Benkanikɛlaw tun be se ka na fana ka sagaw soɲɛ. 
Saagagwɛnna ka kan tugu ka sagaw kisi kasɔrɔ sagagwɛnna 
caaman be siran ka bɔnɛ o ka ni la, n’o bena boli ka sagaw 
to yi. O de kosɔn Yesu b’a fɔ ko ale be danna, ale labɛni lo 
k’a ka ɲɛnamaya di ka sa a ka sagaw kosɔn miw y’a ta ye. 
Yɛrɛ dili taamasiɲɛ dafalen filɛ, kanuya ɲɛyirala damanata 
filɛ. 

An do y’a ɲɛfɔ ka ban ko Yesu nana ɲɛnamaya wasalen di, o 
i ye ka Ala lɔn a ka dafalenya ra. A be an kalan ya ko, ka se 
k’o ɲɛnamaya sɔrɔ, ale bena a ka ɲɛnamaya di. 

Adamadenw be i ko sagakulu min yɛrɛkɛla yɔrɔ jan a ka 
dɛndɛbaga ra, o be saya farati la nin cogo ra. Kira Esayi be 
faamuyali d’an ma a ka kuma fɔta kɔnɔ: 

“An bɛɛ tun tununa i ko sagadenw, bɛɛ tun be 
taga a yɛrɛ kunfɛ” (Esayi 53.6) 

Sagaden min be tunu, o ye sagaden min te sagagwɛnna ka 
kan lamɛn. Sagaden lo min be ban ka tugu a kɔ, min be miiri 
ko ale fanga be se. A be tugu a yɛrɛ ka miiriyaw kɔ ka tunu, 
ka t’a yɛrɛ sɔrɔ jan kɔnɔ ani min minɛko ka nɔgɔ. 

Ala ye sagagwɛnna ye. A be sira ci adamaden ye ka kɔnɔni 
kɛ ko cɛɛw ni musow ka tugu a kɔ. O sira ye tilenniya ni 
saniya ni kanuya sira ye. Waliya ka faamuyali ɲuman sɔrɔ 
Ala be min kɔnɔna an fɛ, an be se k’a ka sariya kalan a ye 
min di Musa ma. Tuma bɛɛ mɔgɔw te sɔn ka Ala ka sariya 
kan minɛ. Bɛɛ be tugu o yɛrɛ ka siraw kɔ, o ka miiriyaw min 
falen be ɲangoya, nɔgɔlenya, tilenbaliya ni juguya ra. O b’o 
yɔrɔ janɲa ten Ala ra. K’o mabɔlen to Ala ra, o b’a yira o 
senfɛ k’o t’a lɔn ani ale tun b’a fɛ ka ɲɛnamaya dagamulen 
min d’o ma, o be bɔnɛ o la. I ko an mabɔra Ala ra, cɛ ni 
musow tununa, o be ben jugu ni bɔnɛ ka janw ra ka jalaki ka 
sa. A filɛ an mako ka kisi miw na: An mako be ka kisi an yɛrɛ 
la, an ka filiw n’o kɔfɛkow ma. An mako be ka kisi saya ma, 
ani Ala ka kiti min ye saya banbali ye. 

Bɛɛ ka kan ka sɔn k’a ye saga tunulen ye, min be saya fari 
kɔnɔ. Ni Yesu ko a be n’a ka ɲɛnamaya di, a b’a yira ko miw 

bena na n’a ka saya ye gwengweyiri kan. K’a fɔ ko ale be n’a 
ka ɲɛnamaya di, Yesu tun b’a yira la ko ale le be n’a yɛrɛ o 
k’a faga. Ale le y’a yɛrɛ di nin ko ma kun dɔ kama, min ye ka 
kisili baara dafa. 

Sabu Ala tilenni lo, a ka kan k’an kolo, sabu an be kojugu kɛ, 
ka filiw kɛ tamu caaman. An y’a ye ko cɛ ni musow b’o yɔrɔ 
jaɲɑ Ala ra ka kɛɲɛ n’o sago ye, o be ban k’a sago kɛ o cogo 
ra, o be jalakili sɔrɔ. O ra Yesu bɛn na a ra ni a Fa ye, ka 
ɲangili ta min tun ka kan ka be an kan, a ka sagadenw. A y’a 
ko dafa gwengweyiri kan: Ale min ma kojugu kɛ, 
kojugukɛlaw ka doni ben na a kan. O de la Ala be se k’an ka 
jurumuw yafa, an fana be se ka ɲɛnamaya sɔrɔ danaya fɛ o 
min ye k’ale lɔn. 

Yesu le ye sagagwɛnna ɲuman ye, sagagwɛnna min ɲɔgɔn 
te yi. A be makari a ka saga tunulenw na o dɔrɔn tɛ, nka a 
ka kanuya fɛ, a b’an ka kisili sɔngɔ sara, sabu a y’a ka 
ɲɛnamaya di an kosɔn gwengweyiri kan. 

d. Yesu b’an mara 

Nin diɲɛ juguman ni siga kɔnɔ, ko min b’an jɔrɔ kosɔbɛ, o ye 
marali ko ye. Maraliko ye koo ba ye ani tuma dɔ an ka 
ɲɛnamaya be yɛlɛma kɛ kɛɲɛ ni bɔnɛ ko dɔw ye an ma sigi 
ni miw ye. An be se ka kuma sɔrɔ ko ra. An be se ka bɔnɛ an 
ka baara la an b’an ka ɲɛnamaya sɔrɔ min na, sumaw be se 
ka tiɲɛ k’a kun kɛ jaa ye. An ka kɛnɛya be se ka dɔgɔya 
walima ka siran bana na tuma ɲɛ. Ani o kow kɔfɛko be se ka 
juguya. O kɔ fariyako ni kɛlɛw be se k’an bila faratiw la. 



Dɛndɛbaga ɲuman         26 

 

Marali ko ye fɛn ba ye diɲɛ kɔnɔ. Tiɲɛ lo n’an be miiri 
sagagwɛnna n’a ka sagaw ko ra, an hakili be jigi ko 
sagagwɛnna ka jɔyɔrɔ dɔ ye k’a sagaw lakana, o kɔrɔ ko k’o 
mara farati ni gwɛlɛya suguw bɛɛ ma. 

An k’an hakili jigi vɛrise dɔw ra Yuhana sura tan na, min be 
Yesu yira i ko sagagwɛnna: 

“Ne ka sagaw be ne kan mɛn, ne b’o lɔn o be tugu 
ne kɔ. Ne ɲɛnamaya banbali d’o ma: Abada o 
tena halaki mɔgɔ si te se k’o bɔ ne bolo ra. Ne Fa 
min y’o di ne ma, o ka bon ni fɛn bɛɛ ye, ani mɔgɔ 
te se cogo si ra k’o bɔsi ne Fa bolo ra.” 
(Yahana 10.27-29) 

Marali cogo ɲuman misali ye Ala be min d’an ma. A be 
sagaw yira marali ni yɔrɔ ɲuman na o marali Yesu fɛ min 
fanga ka bon ni juguw bɛɛ ta ye. Nin yɔrɔ b’a yira cogo min 
mɔgɔ be se ka marali sɔrɔ ka kisi faratikow bɛɛ ra n’a y’a jigi 
kɛ Matigi ye. 

Kasɔrɔ an y’o faratikow fɔ ka tɛmɛ miw be se an ma ani an 
mako be kɛ cogo min na marali ra. O n’a ta bɛ, an kana nin 
kumaw yɛlɛ ko Yesu bena an tanga nin faratikow bɛɛ ma. 
N’a tun be ten, ni Yesu tun b’an tanga ten, danaba si tun 
tena sirakan kasara sɔrɔ, walima ka bana, danaba tun tena 
kɛlɛ ka tɔɔrɔ ye walima fantanya. Kasɔrɔ an b’a ye k’o tɛ. 
Danaba be tɔɔrɔ kunbɛn ani maraliko a ka ɲɛnamaya ra. 

An ye vɛrise min fɔ sanfɛ, Yesu be kuma ko a be na 
“ɲɛnamaya banbali d’an ma” a b’a fara a kan ko “ko mɔgɔ si 
tena se k’o bɔsi ne bolo.” O la, a be kuma ɲɛnamaya banbali 
wasani ko ra a be min d’an ma. Mɔgɔ si tena se k’o bɔsi an 
na, mɔgɔ tena kɛ ni fanga ye k’o bɔsi an na, o ra fana ko si 
tena k’an dɛsɛ a ra. 

An be se ka hakili jigi kɛ an ka kalan ta ra ra sura tɛmɛniw 
na: Yesu be ɲɛnamaya min di, an ka sagagwɛnna ɲuman, o 
y’an jɛnɲɔgɔnya lakurayali ye ni Ala ye ani ɲɛnamaya sɔbɛ 
min ye a ka lɔniya ye tuma bɛɛ. 

Ka Ala lɔn, o ye k’a ka kunaya kantigiya n’a ka nɛɛma lɔn, o 
ye ka jigi sɔrɔ ko an ka jurumuw yafara, o ye fana k’a ka 
ɲumaya sɔrɔ. Kibaru diman ka sɛbɛw kɔnɔ, Yesu b’o 
ɲɛnamaya suma ni kɔnɔkisɛ sɔngɔ gwɛlɛn ye walima 
kabakuru sɔngɔ gwɛlɛ min ka nafa te se ka suma. 

K’a fɔ cogo wɛrɛ la, an ka kan k’an ka ɲɛnamaya jati ni Ala 
ye i ko kunadiya, i ko an ka nafa ba, ni aw t’o ɲɛnamaya lɔn, 
an b’a jija k’a yaala Yesu fɛ, o min b’a di a daalibagaw  ma ni 
danaya ye gwansan. 

“Sankolo masaya be i ko nafolo min dogonin bɛ 
foro dɔ la. Cɛɛ dɔ y’a ye: A y’a dogo kokura, ka 
segi ni nisɔndiya ba ye, k’a ka bolofɛnw bɛɛ feere 
k’o foro san.  
A filɛ tugu sankolo masaya bɔni bɛ min ma: 
Jagakɛla dɔ tun bɛ kɔnɔkisɛ ɲuman yaala ra. A ye 

dɔ sɔrɔ min nafa ka bon, a tagara a ka bolofɛnw 
bɛɛ feere k’o kɔnɔkisɛ nafama san.” 
(Matuyu 13.44-46) 

Tuma dɔ an ye ko miw be ni fɛn sɔngɔ gwɛlɛnw ye, o hakili 
sigini tɛ, o be sira soow ɲɛ ani fana k’a ye k’o fɛnw be se ka 
ciɲɛ. Tuma dɔ o mɔgɔw be ko dɔw dabɔ k’o yɛrɛ mara o 
faratikow ma. Nka danaba dɔw be se ka ɲɛnamaya n’o 
siranya ye, sabu o be siran ka bɔnɛ Ala ye min d’o ma, o 
kɔnɔkisɛ nafaman. 

Kasɔrɔ Yesu, sagagwɛnna ɲuman, b’an hakili sigi ko mɔgɔ si 
te se k’an bɔsi ale bolo, an be se k’an hakili sigi ko mɔgɔ si 
tena se k’an ka hɛɛrɛ bɔsi an na, min ye ɲɛnamaya banbali 
ye. Cogo wɛrɛ la, an be ɲɛnamaya min na ni Ala ye, o te ciɲɛ 
abada. O te fɛ k’a fɔ k’an bena tɛmɛ o fɛ ka kojugu kɛ. Nka 
an ka kan ka haami cogo min an tena an ka jɛnɲɔgɔnya 
mafiɲɛya Ala y’o min d’an ma, ka  ɲɛnamaya cogo bɛnni na 
walisa an ka na a hakɛ ta. Ciden Poli y’o miiriya ko fɔ ka ɲɛ 
Ala ka kanuya dɔnbali ko ra a ka sɛbɛn kɔnɔ a ye min ci 
ɔrɔmu egilisi ma. 

“Nin bɛɛ kɔnɔ an ye sesɔrɔbaw ye ka tɛmɛ min 
y’an kanu. ɔɔ, jigi be ne fɛ: Ko saya walima 
ɲɛnamaya, wala mɛlɛkɛw ni kuntigiw, sisan ni 
waati nata, wala fangatigiw, wala fɛn miw be 
sanfɛ wala duguma, wala dabfɛn wɛrɛ, o si tena 
se ka ne faran Ala ka kanuya ra min yirala Yesu 
Krisa an Matigi ra!” (Ɔromɛ 8.37-38) 

Bɛɛ be se k’a ka haami kow fɔ, dɔw ta ye faratiko miw b’o 
lamini. O fɛnw bɛɛ se k’an siran, k’an farati bila an ka hɛɛrɛ 
la! O bɛɛ ra fɛn kelen be to, o ye Ala ka kanuya an ta fanfɛ. 
O le kosɔn Yesu ko mɔgɔ si te se k’a ka deenw bɔsi ale bolo. 
Yesu b’an jigi sigi ka ɲɛnamaya n’ale ye tuma bɛɛ, nk a be 
miiri fana an ka loon o loon ka haamiw ra, i ko gwɛlɛya miw 
be se k’an sɔrɔ. 

K’a kuncɛ Yesu te fɛ k’a fɔ ko danaba tena haami  ni gwɛlɛya 
sɔrɔ. Nka an be se k’a fɔ ko a bena a ka dɛmɛ lase tuma bɛɛ 
miw bena o jigi da ale kan, a bena a bolo mɔnɛbɔ o tigi ka 
ɲɛnamaya kow bɛɛ ra. A bena a tigi dɛmɛ a ka hɛɛrɛ ni 
minɛw fanfɛ a ka kanuya kosɔn ani k’a mara. Yesu b’a ninta 
an ka ɲɛnamaya ra. Tiɲɛ lo ko tuma dɔ Yesu b’a to an be 
gwɛlɛyaw ni tɔɔrɔ ni ko dɔw cɛtigɛ. Nka aw be se ka la a ra 
ko a mana kɛ cogo o cogo, Yesu be ni aw ye, a b’a kanu. 

Aw kana miiri ko k’aw to kɔrɔbɔli la, Ala ye aw to yi, ko a 
t’aw kanu tugu. Ayi, o ye galon ye. Zaburu 23 b’a fɔ ko tɔɔrɔ 
tumaw bena na, nka sagagwɛnna ɲuman be ni an ye hali 
waati gwɛlɛnw kɔnɔ ani fɛn si wala mɔgɔsi tena se k’aw bɔsi 
a bolo ra. 

e. Ala ko: “Nin ye ne dencɛ kanulen ye… A y’a lamɛn.” 
(Matiyo 17.5) 

Bi loon nin na, kunnafoni be jɔyɔrɔ ba tara an ka ɲɛnamaya 
kɔnɔ, ka tɛmɛ a kan n’an be duguba kɔnɔ. Kunafoni di fɛnw 
bɛ buguyara ka taga ni zurunaliw ɲi televizɔn ani ɛntɛrinɛti, 
hali ni arajo le be kunafoni jɛnsɛn ka tɛmɛ. Hali k’a sɔrɔ k’o 

kunafoniw be dira, sɔsɔli ni ɲɔgɔn faamubaliya bi yen. Tuma 
caaman an t’a lɔn min ta ye tiɲɛ ye. Galon ni tiɲɛ cɛ, an be 
tiɲɛ faranfasi cogo di ni galon ye? 

Ni gwɛlɛya dɔ nana, hakilinataw be se ka caya a ɲanabɔcogo 
ra. Yala an ka mɔgɔkɔrɔba lamɛn min ye ko caaman ye, 
walima ka kamelen lamɛn min ye kalan baw kɛ?  Jo bɛ jɔn 
fɛ? An ka tugu jɔn kɔ? 

Cogo kelen min na ɲiningaliw be se ka wili ɲɛnamaya ka 
gwɛlɛya kɔnɔ, jabiw fana be se ka caya ka kɛnɛ ni bɛɛ ka 
yecogo ye. An do bena tiɲɛ lɔn cogo di? An ka jɔn lamɛn? 

An ka segi sagagwɛnna ka taamasiɲɛ kan i ko ɲɛyiralan. An 
b’a lɔn ko walisa sagaden kana bin yɔrɔ sira bila, a ka kan k’a 
dɛndɛbaga kan lamɛn. Ani a ka kan ka tugu a kɔ walisa ka 
marali sɔrɔ sira ka faratiw ma. 

An y’a lɔn ko Yesu ye sagagwɛnna ɲuman ye. Sisan an bena 
a degi k’ale kelenpe lamɛn. O ra, an ka yɔrɔ dɔw kalan 
Yahana ka kibaru diman kɔnɔ Yesu yɛrɛ ko:  

“Sagaw be sagagwɛnna kan lamɛn. Miw y’a ta 
ye, a b’o weele o tɔgɔra, k’o bɔ wɛrɛ kɔnɔ. N’a y’a 
taw bɛɛ bɔ wɛrɛ kɔnɔ, a be bila u ɲɛ ani sagaw be 
tugu a kɔ, sabu o b’a kan lɔn. Abada o tena tugu 
dunan kɔ; nka o bena boli a ɲɛ, sabu o te dunan 
kan lɔn.” (Yuhana 10.3-5) 

Yesu ka wagati ra, Ala sira kalanfa caaman tun be Isirayɛli, i 
ko bi, nka Yesu ko: “Aw ka kan ka ne le lamɛn, ka tugu ne 
kɔ.” A ko fana mɔgɔw ma: “Sira, o ye ne de ye, sabu ne ye 
tiɲɛ ni ɲɛnamaya de ye.” (Yuhana 14.6) 

O ye kuma dimanw ye nka an be se k’a lɔn cogo di k’o ye 
tiɲɛ ye ani Yesu be min fɔ, o tilenni lo? Sabu cɛ ni muso 
dadimanw be se k’an lafili, an ka sɔrɔ k’a lɔn k’o y’an lafili. 
An kana tugu mɔgɔ si kɔ an kunfɛ. 

Min ye Yesu ka ko ye, a ka kumaw y’a ka waati mɔgɔ lamaga 
kosɔbɛ, mɔgɔ caaman y’o yɛrɛ ɲiniga a ko la, dɔw fana wilila 
a kama fɔɔ k’a don ɔrɔmu ka kiritigɛlaw bolo ani o y’a jalaki 
gwansan k’a faga. 

O waati ka Yahutuw wilila a kama sabu olu fɛ nin kuma miw 
an y’a ye o kɛra Ala tɔgɔ ciɲi ye. Ala kelen be se k’a fɔ ko: 
“Ne ye sagagwɛnna ɲuman ye”, Ala kelen le be se k’a fɔ: 
“Sira o ye ne ye, ne le ye tiɲɛ ni ɲɛnamaya ye.”  

Yesu b’a yira ko ale ye Ala le ye, Ala min be farisogo ra a ka 
jama ɲɛfɛ. O de bɛ nin ɲinigali boŋa: a ye Ala ye wa? O ye 
k’a latigɛ ni Yesu ye Ala ye a ka jama ɲɛfɛ wala lafilibaga, 
mɔgɔ da diman wala yeelen tigi. 

Yesu Krisa ka kunuli be cogo di k’o ɲiningali jaabi. Sabu a ka 
kunuli ko kɛra maana ye min lɔra sere caaman fɛ. Nka Yesu 
sera ka kunu cogo di ka bɔ suw cɛma N’a tun ma kɛ tigi min 
a ko ale y’o ye? Yesu ka kunuli ye taamasiɲɛ ye ko Ala sɔnna 

a ma. Ala yɛrɛ y’a to kumakan dɔ bɔra sankolo ra ko: “Nin 
ye ne denkɛ ye… Aw k’a lamɛn.” 

Ala yɛrɛ b’a tiɲɛtigiya, ka tɛmɛ Yesu ka kunuli fɛ ko ka sereya 
tun ye tiɲɛ ye. Ani a b’an deeli k’a lamɛn. An be se ka jo sɔbɛ 
sɔrɔ ka tugu Yesu kɔ. Ni Yesu tun kɛra kira galotigɛla ni 
nanbarakɛla ye, Ala tun tena a tiɲɛtigiya nin cogo ra. An ka 
Ala ye tinɛ ye ani a tilenni lo, a tun tena mɔgɔ kunu min bena 
mɔgɔw don fili ra. 

Yesu b’an ɲɛminɛ ka Ala lɔn, Ala lɔniya dannata min be boɲɛ 
tuma bɛɛ. Ni bi aw te Ala lɔn, a ye Yesu lamɛn a bena aw 
dɛmɛ k’a lɔn. O kɔ Yesu bena aw ka siniɲɛsi ɲɛminɛ, sabu an 
b’a lɔn ko an bena bɔ nin diɲɛ tɔrɔlen kɔnɔ ka don Ala ɲɛkɔrɔ 
kunuli fɛ. An be taama cogo degi Yesu fɛ min b’a to an ka se 
Ala boɲɛ an ka kɛtaw ra. An b’a degi ale fɛ ka kojugu ni 
koɲuma faranfasi, an bena ɲɛnamaya tilenniya ra cogo min, 
an b’an janto koɲuman cogo min an ka gwasow ra, an bena 
an ka mɔgɔɲɔgɔ n’an jugu kanu cogo min, an b’an yɛrɛ minɛ 
cogo min gwɛlɛya tuna na ani kowɛrɛw. 

Bi an be se ka Yesu lamɛn nan be sɔn ka bibili kalan. O sɛbɛ 
nin kɔnɔ, an mako be ka min lɔn, Ala y’o bɛɛ yira o le kama, 
an ka kan ka bibili kalan. Yesu be ni an ye waati bɛɛ, a te 
farikolo ra nka nii na. Aka nii b’an dɛmɛ ka bibili ka kumaw 
faamu. 

An be hakilinata caaman le lamɛn nin diɲɛ kɔnɔ, bɛɛ b’a 
yaala ka jo sɔrɔ an kan; landakow be se ka digi an kan, wala 

kunafolisiraw, wala gwaso kuntigi, wala dugutigi, walima 
min kalanna. An bena a kɛ cogo di ni sɔsɔli be Yesu ka kuma 
ni nin kan wɛrɛw ye miw b’an lamini? 

A ka gwɛlɛ ka ji bunba k’a kunbɛn, a ka gwɛlen k’i yɛrɛ bɔ 
dan na tɔw ra, a ka gwɛlɛn ka ban landakow ra, nka Yesu le 
ye sira ni tiɲɛ ye ale le ye sagagwɛnna ɲuman ye, an ka kan 
ka k’a lamɛn ka tugu a kɔ, jigi mɔgɔ lo ani an ka nafa b’a dusu 
ra. 

An ka kan ka ɲɛnatɔmɔli kɛ: Ka Yesu lamɛn walima ka tugu 
mɔgɔ wɛrɛ kɔ. Ni aw y’a latigɛ ka tugu Yesu kɔ, aw ka kan ka 
jija, nka Ala bena o jagwɛla d’a ma tuma min aw bena a jigi 
kɛ a ye.  

Dɛndɛbaga ka talen degeli surun 
Luka ka kitabu kɔnɔ a (sura 15 a 
vɛrise 3 ka se 7 ma) 

 

“O la Yesu y’o jaabi ni nin talaen ye ko: 
Aw la mɔgɔ jumɛn ni saga kɛmɛ b’a fɛ, ni olu la 
kelen tununa, a tena a tɔ bikɔnɔntɔn ni kɔnɔntɔn 
to kungokolon kɔnɔ, ka taa o tununnen ɲini, fo ka 
a ye wa? Ni a y’a ye tuma min na, a ɲagalitɔ b’a 
da a kamankun kan. A selen so, a bɛ a teriw ni a 
sigiɲɔgɔnw wele k’a fɔ u ye ko: An ka ɲagali ɲɔgɔn 
fɛ, k’a masɔrɔ ne ye ne ka saga tununen ye. O 
cogo la, ne b’a fɔ aw ye, ni jurumukɛla kelen 
nimisira a ka jurumuw la, ɲagali bɛ kɛ sankolo 
kɔnɔ o tigi kosɔn ka tɛmɛ mɔgɔ tilennen 
bikɔnɔntɔn ni kɔnɔntɔn kan minnu mago tɛ 
nimisili la.” 

1. An bɛɛ be i ko sagaden tunnunnenw 

An b’a kɔrɔsi ko bɛgɛn min farala kɔ bɔ bɛgɛnkulu kɔnɔ, o 
minɛ ko ka nɔgɔ kongosogow fɛ i n’a fɔ jara ɲɔgɔn. O cogo 
kelen na bɛgɛn min mandimina ka to a kelen na bɛgɛnkulu 
kɔfɛ, o fana be sɔrɔ o farati kelen na. O bɛgɛn sugu 
tununnen te mɛn ka sa. 

A be o cogo kelen na Yesu ye talen min da sagaden ko ra. 
Sagaden min farala ka bɔ sagakulu ra, o te sagagwɛnna ka 
marali sɔrɔ tugu. Ni sagaden bɔra dan na, a b’a yɛrɛ bila 

4 

faratiw bɛɛ ɲɛ: Kɔngɔ ni minɔgɔ kongo kɔnɔ, a be se ka ben, 
kongosogow be se k’a ɲimi, sabu olu tena o kunnadiya ye 
k’a to yi! 

Nka mun na Yesu be kuma sagaden tununnen ko ra? Kira 
Esayi ka sɛbɛn b’o ko gwɛya. Wati dɔ ra Esayi ko: “An bɛɛ 
tun tununa i ko sagaden, bɛɛ tun be taga a ɲɛnayɔrɔ la.” 
(Esayi 53.6) 

O la an ka kan k’a lɔn ko sagaden ko min fɔra yan, o ye an 
kelen kelen bɛɛ le ye, Mun kama? Sabu kira ko: “An bɛɛ, bɛɛ, 
be i ko saga tununnenw.” O sagaden ka ko tun ka kan k’an 
hakili sama. 

O sagaden faranna ka bɔ cogo di sagakulu ra? Kira be Yesu 
ka kumaw gwɛya tugu an ye. “Ko bɛɛ tun be taga a ɲɛnayɔrɔ 
la” Sagaden be tunu n’a ban na ka tugu sagagwɛnna nɔɔ fɛ. 
Abe tunu tuma jumɛ, sani a ka a dɛndɛbaga kan lamɛn, a be 
taga a ɲɛnayɔrɔ ra. Sagaden be se ka sama sira dɔ nɔɔfɛ min 
be ale ɲɛna i ko sira ɲuman, ka sɔrɔ o le bena a yɔrɔ jaɲa tɔw 
ra k’a tunu sabu o ye lafilili sira ye. 

An be degili juma lo bɔ yan? I ko sagaden, an tununa ani an 
be farati kɔnɔ, n’an ma Matigi lamɛn, n’an ban na tigi min 
y’a yɛrɛ yira  an na bibili kɔnɔ i ko dɛndɛbaga ɲuman. Sani 
an k’an ka ɲɛnamaya sigi Ala ka kuma kan, anw b’a yaala ka 
tugu an ka siraw kɔ, ka tugu an ka miiriyaw ɲuman walima 
a kolon kɔ. An be sama fɛn caaman kɔ miw be an ɲɛna i ko 
hɛɛrɛ sira, ka an mabɔ tigi ra min be se k’an mara hɛɛrɛ sira 

ni ɲangali kɔnɔ. N’an y’an kuun gwɛlɛya ka tugu an yɛrɛ sago 
kɔ, a mɛn o mɛn, o sira bena taga n’an ye bɔnɛ ni saya la. An 
be se k’a kɔrɔsi ko an tununnen lo, ko an be farati kɔnɔ, ko 
an yɔrɔ ka jan an Matigi n’an dɛndɛbaga ka marali n’a ka jigi 
sira ma. 

An jigi kana tigɛ. Sabu Yesu ka kuma be jigi di. An bena o le 
ye sisan. 

2. Nafa be an na Ala ɲɛfɛ 

Aw bena waliya juma kɛ ni aw ka fɛn nafama dɔ tununa i ko: 
kɔnɔkisɛ walima aw ka bɛgɛn dɔ tununa ɲɔgɔn? O ko bena 
maga aw ra ani aw bena ko bɛɛ kɛ walisa ko kɔnɔkisɛ wala o 
bɛgɛn sɔrɔ. Aw bena kɛ cogo di ni aw ka deen dɔ ma segi ka 
bɔ kongo yaala ra? Aw tena sigi abada fɔɔ k’o deen ye. 

Yesu ye sagagwɛnna min ko fɔ a talen na, o fana y’a ka 
haami yira. A m’a fɔ ko: “Sagaden kelen tununi  te baasi ye.” 
Ayi a y’a yaala walisa k’a sɔrɔ. 

An y’a kalan kɔ o sagaden tununnen ye an kelen kelen bɛɛ 
le ye. Sabu mɔgɔ b’a yaala ka tugu o yɛrɛw ka sira kɔ sani o 
ka Ala kan lamɛn. 

N’a y’a sɔrɔ ko bi aw y’a ka ɲɛnamaya nagasi ni latigɛli juguw 
ye, n’a be gwɛlɛyaw ni juguyaw kunbɛnna a ka ɲangoya 
kosɔn, wala n’aw tununnen lo, i ko nin sagaden ɲɛnamaya 
ka faratiw ɲɛfɛ, jigi be aw ye. 

Nin talen b’a yira ko hali ni sagaden tununa a ka filiw kosɔn, 
ani a be gwɛlɛyaw ra a ka fili kosɔn, dɛndɛbaga tena a mako 
bɔ a ra. 

O la Yesu b’a fɛ k’a yira an na ko ale min y’an dɛndɛbaga ye, 
a tena ɲinɛ an kɔ k’a mako bɔ an na. I ko nin sagagwɛnna, 
Ala b’an kelen kelen ko fɛ. Nafa b’an na a ɲɛ kɔrɔ, nafa b’an 
na ni o tɛ, a tun bena a seko bɛɛ kɛ ka taga an yaala wa? 

An b’a faamu ko jama min tun be Yesu ka talen lamɛn na, o 
dɔw tun y’o ka filiw faamu. O de kosɔn mɔgɔ miw tun jatilen 
be i ko mɔgɔ ɲuman, Olu tun b’a mafiɲa ka ban a la. Olu tun 
jurumutɔw jalaki ani o tun te jigi d’o ma ka segi Ala ma. 

Ka tɛmɛ sagaden tununnen ka talen fɛ, Yesu b’a yira o mɔgɔ 
tununnenw la ko Ala t’a kɛ i ko mɔgɔw b’a kɛ cogo min na. 
Sabu Ala b’an ka kow ta a dusu ra, k’a janto a bɛɛ ra. A t’a 
mako bɔ an na. A te an dɔgɔya wala ka ban an na, nka a be 
hinɛ ka makari. An be se ka taamako kura dabɔ tugu ni Ala 
ye. O la jigi be sagaden tununnen fɛ, o jigi Ala b’a di an bɛɛ 
ma. 

3. Yesu be na an sɔrɔ 

N’an nana bɔ a kalama ko an ka fɛn nafaman dɔ tununa, 
cogo bɛnni na, an be ko bɛɛ dabila k’o fɛn tɔgɔla yaala ni 
dusu suma ye. A be o cogo le ra an ye talen min kalan 
sagagwɛnna ko ra. N’a y’a kɔlɔsi ko saga kelen te yi, a be tɔw 
to yɔrɔ ɲuman dɔ ra, ka taga kelen ni kɔ. A fɔra ko 
sagagwɛnna b’a ka saga tununnen yaala “fɔɔ ka taga a 

sɔrɔ”. O y’a ka makari n’a ka yɛrɛdili n’a ka jijali taamasiŋɛ 
ye. 

An y’a fɔ ko sagaden tununnen ye mɔgɔ bɛɛ ye miw yɔrɔ 
jaŋana Ala ra k’a kun kɛ kanbilaliye. O kɔ an ko Ala ye 
sagagwɛnna ye ani a b’a janto mɔgɔw ra miiriyaw ni nin ta 
fanfɛ. 

Sisan ne tun b’a fɛ k’a yira ko Ala be na mɔgɔ yɔrɔ o be sɔrɔ 
yɔrɔ min. A b’o yaala ni jijali ni yɛrɛdili ye. Ale le b’a latigɛ, 
k’a senta, k’an yaala fɔɔ k’an sɔrɔ. 

Sagaden tununnen be haami. A t’a lɔn a be ɲɛsin yɔrɔ min 
na. A be to yɔrɔ kelen kunnadiya si t’a fɛ ka so sira sɔrɔ. O 
de kosɔn sagagwɛnna te o farati ta ka sigi ko a ka saga bena 
na a kelen. Wajibi lo a ka taga a yaala. 

O cogo ra, mɔgɔw te se ka sira ye o kelen min b’o ɲɛminɛ ka 
taga Ala fɛ. Tuma caaman n’an y’a kɔrɔsi ko an tununa, an 
be farati kɔnɔ, an t’a lɔn an be taga yɔrɔ min, wala an be min 
kɛ, an b’an ɲɛsin fɛnw ma miw b’an don bɔnɛ la. N’an y’a ye 
ko fɛn dɔ be k’an dɛsɛ, ani an b’o fɛn fɛ, an t’a lɔn yɔrɔ min 
an be se k’an ka dusu kɔnɔ fɛnw sɔrɔ. 

Ala be mun le kɛ ka na an yaala? A be latigɛ juma le ta? 

Fɔlɔ, Ala b’a yɛrɛ yira. N’o yɛrɛdili tɛ ka na an yɔrɔ, k’a yɛrɛ 
cogo n’a jogo yira an na, an tun bena to nii ka ɲɛnamaya 
lɔnbaliya kɔnɔ. Ala b’a yɛrɛ yira ka tɛmɛ a ka kuma fɛ, bibili; 
ka tɛmɛ a denkɛ fɛ, Matigi Yesu. 

O kɔ Ala ye kisili latigɛ ta, n’o tun tɛ, adamaden tununnen 
tun bena to ni jigi t’a fɛ. K’an fanga dɛsɛlen to an ka miiriya 
juguw ɲɛ, sutani ka fanga ni saya ɲɛfɛ, an mako be kisili ra. 
Ala ye kisili latigɛ don Yesu Krisa ra ka tɛmɛ a ka saya n’a 
kunuli fɛ. Ka tɛmɛ ale fɛ, Ala bena an yɔrɔ ka hɔrɔnyali 
sabatilen d’an ma an bena min ko fɔ sisan. 

4. Yesu an kisiba 

A man gwɛlɛ ka miiri cogo min mɔgɔ be se k’a yɛrɛ sɔrɔ ko 
dɔw kɔnɔ min a te se ka foyi kɛ k’a yɛrɛ bɔ o gwɛlɛya kɔnɔ. O 
tigi mako bɛ dɛmɛ na. An ka miiri mɔgɔ min jii y’a ta kasɔrɔ 
a te jii bunba cogo lɔn. A mako bɛ mɔgɔ ra min bena a 
kumabɔ k’a bɔ o ji kɔnɔ. 

Sagaden tununnen ka talen kɔnɔ, sagagwɛnna be kisiLI 
baara kɛ. Sabu sagaden te se ka segi wɛrɛ kɔnɔ a kelen. K’a 
siranni to, a b’a yɛrɛ bila kongokolon ka faratiw ra. Nka 
sagagwɛnna be na k’a kisi, ani farati miw tun b’a ɲɛnamaya 
kama, olu be tunu: a ye dogoyɔrɔ sɔrɔ a ka kisibaga kaman 
kan. 

An y’a fɔ ko anw kɛrɛ o sagaden tununnen ye ani Yesu Krisa 
le sagagwɛnna ye. An mako be kisibaga ra mun na? Ani Yesu 
b’o kisibagaya yira cogo di? 

Matiyo ka kibaru diman kɔnɔ, an b’a kalan ko mɛlɛkɛ dɔ 
nana kuma Yusufu fɛ Mariyama ka maminɛcɛ ko a ka muso 
bena kɔnɔta Ala ka nii sebaaya fɛ. Mɛlɛkɛ ko: 

“A bena dencɛ bange, e bena a weele ko Yesu. Ale 
le bena a ka jama kisi o ka jurumu na.”         
(Matiyo 1.21) 

Yesu tɔgɔ kɔrɔ ko Banbali be kisili kɛ. Isirayɛli kɔnɔ, mɔgɔw 
tun porotigi mɔgɔ ni sodasi le kɔnɔna ka n’o kisi ɔrɔmekaw 
bolo. Nka mɛlɛkɛ b’a yira ko Yesu nana an kisi farati ba ma 
min ye jurumun ye. 

Jurumu ye fɛn ye Ala be min jati kojugu ye an be min fɔ, ka 
min miiri n’o man di Ala ye. Jurumu be bɔnɛ lase tɔw ka 
ɲɛnamaya n’an ta kɔnɔ. A b’an yɔrɔ janɲa Ala ra i ko sagaden 
tununi yɔrɔ be janɲa sagagwɛnna la cogo min na. Jurumu 
b’an ɲɛminɛ saya kɔnɔ sira lo min mɔgɔ si te se k’a yɛrɛ kisi 
a ma n’a fanga ye.  

Se te anw na jurumu fanga ɲɛ fɛ, se tɛ an ye, fanga te an ye 
k’an yɛrɛ bɔ nin ko ɲɔgɔn na. An mako bɛ kisibaga ra. Kasɔrɔ 
yesu y’o kisibaga ye.  

A ka saya fɛ gwengwe yiri kan, a y’an ka jurumuw ta, Ala ka 
jalakili benna a kan. O saraka barika la, an kisira Ala ka 
dimiya ma, an be se ka cɛlabɛnni sɔrɔ n’a ye ka taama n’a 
ye.  An kisira fana saya ma, sani an ka to hadɛsi saya banbali 
kɔnɔ, an bena kunu ka ɲɛnamaya banbali kɛ ni Ala ye. 

5. Yesu b’an ɲɛminɛ an ka ɲɛnamaya laban yɔrɔ la. 

Sagagwɛnna ye saga tununnen minɛ, k’a la a kaman kan, o 
kɔ ka segi n’a ye a fɛ. An bɛ Ala ka kanuyaba le kɔrɔsi nin fɛ 

ka taga danabaw ta fanfɛ. Matigi min y’an ka sagagwɛnna 
ye, a bena ko bɛɛ kɛ ka na ni an ye hɛɛrɛ la fɔɔ an ka 
ɲɛnamaya laban yɔrɔ la. 

Ji ni dumuni dɛsɛra o saga tununnen na, k’a ye ko tile tun 
be gosili kɛra o tuma na. A ben na tuma dɔ dusu kasi ni 
jigitigɛ la. A tununni, ani o jigitigɛ ra, o saga tun be ni fanga 
tugu tuma min sagagwɛnna y’a ye ka taama ka 

segi wɛrɛ kɔnɔ wa? Nin ɲiningali ma lase, sabu a dɛndɛbaga 
ka makari n’a ka hinɛ kosɔn, a y’o saga ta k’a la a kaman na. 
Sagagwɛnna dɔw be se ka saga dɛsɛlen wajibiya ka taama 
wa? O kɔni tɛ nin talen ka sagagwɛnna ye, sabu o 
sagagwɛnna be haami a ka saga ka hɛɛrɛ n’o ka kɛnɛya ra. 

An be se ka ninakalan juma le sɔrɔ yan? 

Yesu y’an ka kisibaga ye, o tɛ dɔrɔn ko loon dɔ a ye y’i yɛrɛ 
yira an ka ɲɛnamaya la k’an hɔrɔnya jurumu ni sutana ani 
saya ma, nka a b’o kɛ tuma bɛɛ walisa k’an ɲɛminɛ 
ɲɛnamaya banbali kɔnɔ, k’an ta tuma min a tun ka kan. 

Nin miiriyaw be dɔnkili dɔ ko fɔ min lɔnni lo danabaw cɛma, 
o be danaba dɔ ka kumaɲɔgɔnya lakali ni Ala cɛ.K’o to o 
kumaɲɔgɔnya ra, o danaba b’a ka kɛta tɛmɛni nɔw bisigi 
cɛncɛn kan. A be mɔgɔ fila ka taama kɔrɔsi ɲɔgɔn gɛrɛfɛ o ye 
an bilasiraba Matigi Yesu le ye. O danaba y’a kɔrɔsi ko tuma 
dɔ, mɔgɔ kelen nɔɔ le bi yen, ka sɔrɔ o tumaw kɛra wati 
gwɛlɛnw a ka ɲɛnamaya ra. Ale y’a miiri ko Yesu ye ale bila 

o wati gwɛlɛnw tuma na. Nka Yesu y’a jaabi ko ayi; tuma 
min fanga tun te i fɛ tugu, ne y’i ta o tuma na. 

Ɲɛnamaya sira ka gwɛlɛ tuma dɔ, gwɛlɛya ni sigɛn b’a kan. 
Tuma dɔ an t’a lɔn cogo min an bena gwɛlɛyaw sago cogo 
min ka jija. Kasɔrɔ nin talen b’an lasɔmi ko an te an kelen 
na. Yesu bi yen. Ale nɛɛma barika la, an bena kunuli ni 
ɲɛnamaya banbali sɔrɔ. Ɲɛnamaya be se ka gwɛlɛya, nka an 
hakili ka sigi ko Yesu y’an ka sagagwɛnna ɲuman ye, a b’a 
lɔn tuma min an ka danaya be fifa. I ko Matigi y’a fɔ cogo 
min Ciden Poli ye: “Ne ka nɛɛma be i wasa, barikantanya le 
kɔnɔ, ne ka sebaya b’i yira” (2 Korɛntekaw 12.9) Yesu bena 
a lɔn k’an segi an siyɔrɔ laban na. 

6. “Ɲangaliba be mɛlɛkɛw cɛma ni jurumutɔ kelen kisira.” 
(Luka 15.10) 

Miw be bɛgɛn balo, o b’a lɔn ko bɛgɛn bɛɛ be ni nafa ye. O 
de la sagagwɛnna be ɲangali a ka sgaden tununi yeli ko ra. 
O kɔ, Yesu ye talen wɛrɛ fɔ muso dɔ kan min ka wari daɲɛ 
nafaman tununa. A y’a yaala k’a ye. A ka nisɔndiya boɲana 
o wari yeli fɛ! O kɔ Yesu be talen sabanan fɔ. O kɛra cɛɛ dɔ 
ye min ka deen tununa. O deen bɔra so kɔnɔ k’a facɛ 
nisɔngoya kosɔbɛ. Kasɔrɔ a facɛ tun b’a nɔɔ filɛ loon o loon 
walisa k’a natɔ ye. A filɛ loon dɔ o deen segira ka na a dusu 
kasilen ale yɛrɛ ye kojugu miw kɛ a facɛ ra. Nka o b’a kunbɛn 
ni nisɔndiya ye, ka yafa a ma ani k’a ka segiko seli kɛ. Nin 
talen saba kɔnɔ, Yesu bɛ sinsin mɔgɔ ka fɛn tununi yeli 
nisɔndiya kan. Mun na Yesu be sinsin o nisɔndiya kan? 

Jama min tun be Yesu lamɛnna, mɔgɔ sifa caaman le tun bi 
yen: Farisiyɛnw, mɔgɔ miw tun jatinin tɛ o ka ɲɛnamaya 
kosɔn ani dɔwɛrɛw. Yesu b’a yira ko Ala ɲɛfɛ, jurumutɔ bɛɛ 
be i kofɛn tununi wala saga tununi. A be kibaru diman lase 
ko bɛɛ be se ke segi tugu Ala ma ka ɲɛnamaya kura dabɔ n’a 
ye, ka Ala ka makari lɔn sabu a be yafa. Ni cɛɛ wala muso y’a 
latigɛ ka ban a ka ɲɛnamaya kɔrɔ la ka nɔrɔ danaya barika la 
ale ra, Yesu b’a fɔ ko: “ɲangali be Ala ka mɛlɛkɛw cɛma” 
sabu adamaden bɛɛ be i nafa ye Ala ɲɛkɔrɔ. 

Kunnagoya Farisiyɛw t’o miiriya tilan ni Yesu ye. O b’a kɔrɔfɔ 
ko a b’a janto ra mɔgɔ miw olu y’o jalaki ani o te sɔn k’o 
mɔgɔw ka yafali sɔrɔ Yesu la ka ɲɛnamaya jigi kura sɔrɔ. 

Yesu b’o talen fɔ wali k’o ka kɔrɔfɔliw jaabi: Ala be na mɔgɔw 
bɛɛ yaala a ka nɛɛma kɔnɔ, o mana kɛ yɔrɔ min sabu a be fɛ 
k’o kisi. Ni o cɛma dɔw nimisara, ɲangali be kɛ sankolo la. 

An kana miiri ko mɔgɔ dɔw i ko farisiyɛw, wala dɔw hali n’o 
jɔyɔrɔ mana kɛ min ye, wala o siya, an’o ka sigicogo n’o jogo, 
o nin ma bɔ Ala ka nɛɛma na. O kiritigɛ cogow  be bɔ 
adamadenw le fɛ ni o tɛ, Ala te miiri ten. 

N’an ye nɛɛma ni makari sɔrɔ ka bɔ Ala fɛ, an ka ɲangali. An 
ka ɲangali fana ni adamaden kelen don na ɲɛnamaya kura 
kɔnɔ min dira ka bɔ Yesu Krisa fɛ. Sabu Ala b’an kanu ni 
kanuya dɔnbali ye. 

